
Actividades de comprensión lectora

O Esplendor dos Mares:  
Unha travesía persoal

O mar non é só un lugar: é unha travesía.
Ás veces recíbete con calma; outras, ponte a proba.

Pode mostrarche o que ves... ou o que sentes.
En O Esplendor dos Mares, ningún personaxe viaxa só:
Cadaquén carga cos seus medos, coas súas dúbidas, 

coas súas ganas de descubrir, cos seus silencios,  
coas súas pequenas alegrías e coas súas  

treboadas internas.
E ti, lector ou lectora, tamén traes a túa propia  

equipaxe.
Nesta travesía convidámoste a...

... mirar alén o relato,
... escoitar o que o mar esperta en ti,

... entender como cambian as persoas  
cando cambian as paisaxes,

... descubrir en que parte da viaxe te recoñeces,
... preguntarte que significa avanzar cando  

o destino é descoñecido.
Non vas ler un libro.

Vas facer unha travesía. Estás preparado  
ou preparada para coñecerte nesta viaxe?

O Esplendor dos Mares 

A MANDONA

Se lava os dentes, gaña a avoa.  
Agora cada día está cheo de pequenas batallas  
coma esa, porque a avoa está a coido, como  
di ela, e vive na casa.

1.  A túa pequena batalla diaria

Tella ten unha «pequena batalla» coa súa avoa.  
Conta unha situación na que teñas que defender  
a túa forma de facer as cousas.  
Como te sentes e que aprendes desa experiencia?

O ESPLENDOR DOS MARES

O Esplendor dos Mares, e os nomes completos  
deles os tres; a ruta, de Málaga a Buenos Aires,  
e a data, 4 de decembro de 2002.

2.  A miña viaxe soñada

Igual que Tella e a súa familia preparan a súa viaxe, 
imaxina que vas facer unha viaxe longa e especial. 
Personaliza esta maleta e escribe dentro o que  
levarías á túa viaxe: medos, ilusións, recordos,  
persoas importantes.

O Esplendor dos Mares 

PREPARATIVOS

En Buenos Aires vainos estar esperando a miña nai.  
É que canta e está de xira por América do Sur.

3.  Agardando por alguén especial

Como os protagonistas esperan con ilusión ver  
a súa nai, recorda ti unha persoa á que che  
faría ilusión ver despois de moito tempo.  
Escribe unha carta para esa persoa contando  
como te sentiches durante a espera  
e que che gustaría compartir cando a vexas.

UN BARCO PARA VELLOS

A viaxe ata o porto é longa e cansa. Pero a canseira 
dos nenos esvaécese cando chegan por fin ante  
o Esplendor dos Mares.

4.  O momento esperado

Así como Tella e Pau esquecen o cansazo ao chegaren 
ao seu destino, rememora unha ocasión na que,  
despois de moito esforzo, chegaches a un lugar  
ou viviches un momento único. Fai un debuxo ou escribe  
sobre ese momento no que viviches algo importante.  
Como mudou o teu estado de ánimo?

O Esplendor dos Mares 

O MAREO

A avoa propón que vaian almorzar sen ela.  
Quere quedar deitada un anaquiño.

5.  Coidar e deixarse coidar.

A avoa precisa descansar e os nenos deben coidarse  
sós. Recorda unha vez na que tiveches que coidar  
de alguén ou na que alguén te coidase a ti.  
Escribe como te sentiches nese papel e que  
aprendiches sobre a importancia de pedir axuda  
e aceptar o coidado dos demais.

O inverno de 1940 foi moi malo. Por fin había paz,  
pero tamén había fame e frío. E, para os que perderan  
a guerra, medo.

6.  Diario dunha viaxe

A avoa e mais a súa familia viven unha situación difícil:  
perden cousas importantes, senten medo e teñen que  
deixar atrás o seu fogar para buscaren unha vida mellor.  
Imaxina que es un neno/a que ten que deixar a súa casa 
e viaxar a un lugar descoñecido: Escribe unha entrada  
de diario contando que levarías, que che custaría deixar  
atrás e como te sentirías ao empezar esa aventura.

O Esplendor dos Mares 

SOPA DE PAN

A avoa próbaa coa culler de plástico que vén  
co xarope para a tose do miñoquiña.  
Pecha os ollos e sorrí.

7.  Un recordo especial

Ese sabor tráelle recordos á avoa. Evoca unha  
comida que che recorde a alguén importante.  
Elabora unha receita que inclúa esa lembranza  
e explica por que é especial para ti.



Actividades de comprensión lectora

238

Creo que durmín ben esa primeira noite a bordo,  
malia todo... Pasaba o día agardando con  
ansia as visitas de Tom, que adoitaban ser dúas,  
mañá e noite.

8.  O meu refuxio secreto

A protagonista, no medio da escuridade e do medo, 
encontra pequenos momentos de ledicia  
xogando e conversando con Tom, aínda que todo  
arredor sexa descoñecido e difícil.  
Debuxa ou describe como sería o teu lugar seguro  
se tiveses que pasar días nun sitio pequeno e escuro. 
Que obxectos, xogos ou persoas te acompañarían?

O Esplendor dos Mares 

TÍO

Así que precisades un pai, non si?  
E non vos abondaría cun tío?

9.  A túa rede familiar

Tella e Pau encontran apoio en novas persoas  
durante a viaxe. Debuxa as persoas que che axudan na 
túa vida e escribe unha calidade de cada unha delas.

LIBERDADE

Tío e mais o señor Ulloa non din que non.  
A Tella cáelle a alma aos pés.

10.  Unha decisión difícil

Ás veces hai que aceptar decisións que  
non nos gustan. Conta unha vez na que tiveses  
que aceptar algo que non che gustaba.  
Como o viviches e que aprendiches?

O Esplendor dos Mares 

Tom tiña días boas e días malos...  
Refuxiámonos debaixo dunha escaleira e desde  
alí contemplei o espectáculo: Un dos barcos  
do convoi estaba ardendo...  
Despois de tanta destrución, pode que o pranto  
dun naipelo lles soase a música.

11.  Unha escena de consolo

No medio do medo e do caos, a protagonista  
descobre que, ás veces, un xesto pequeno como  
unha manta ou o pranto dun meniño pode  
cambiar o ánimo das persoas. Debuxa unha escena  
onde un xesto sinxelo (unha manta, unha palabra,  
unha canción) axuda a calmar a alguén asustado.  
Explica por que cres que eses xestos son importantes.

TELLA NON, ESTRELLA

E non me chames Tella. Chámome Estrella.

12.  A túa identidade

O nome é parte da identidade. Reflexiona sobre  
o teu nome e o que significa para ti.  
Debuxa ou escribe como che gustaría que  
che chamasen e que significa para ti o teu nome.

O Esplendor dos Mares 

COLOCADA

Tío promete cada vez que van ir ao cine ao acabar, 
pero a timba adoita alongarse demasiado.

13.  Reloxo de Paciencia

Ás veces hai que esperar máis do que nos gustaría. 
Conta unha ocasión na que tiveches que esperar  
máis do que querías. Que fixeches para que  
ese tempo fose especial?

O CÓMPLICE

Parece que todo o mundo se esqueceu da avoa.  
Piluca xa non se interesa polo seu mareo.

14.  Quen te coida?

A avoa pasa desapercibida para algúns pero  
segue a ser importante. Fai unha listaxe  
das persoas que te coidan e escribe  
unha nota de agradecemento para unha delas, 
destacando o que valoras do seu apoio.

O Esplendor dos Mares 

Como xa dixen, Tom estaba sempre atarefado...  
Aí decidín que si, que, por suposto, ía pagar a miña 
aposta. Lavei soa a miña ferida.

15.  Palabra de honor

A protagonista, aínda que se sente doída e soa,  
decide cumprir a súa promesa e asumir as 
consecuencias dos seus actos, incluso cando ninguén  
a obriga. Recorda unha vez na que cumprises  
unha promesa, aínda que fose difícil.  
Que sentiches e que aprendiches?

O COMISARIO DE A BORDO MORSA

Só falarei diante do meu avogado.

16.  Os teus dereitos

Pau defende os seus dereitos de forma  
divertida. Pescuda cales son os teus dereitos como 
neno/a e crea un cartel que os represente.  
Explica por que é importante coñecelos e defendelos.

O Esplendor dos Mares 

NO FONDO DO TANQUE

A medalla escorregou entre os dedos de Smith  
e desapareceu no burato negro.

17.  O importante

Perder algo importante pode ser difícil. Lembra algunha 
vez na que perdeses algo que che importaba moito. 
Como te sentiches e que fixeches para sentirte mellor? 

CALOTES

Non todo o que digo é mentira.  
E como distinguimos o que é verdade do que  
non o é?

18.  Verdade vs Mentira

Ás veces, é difícil saber se o que nos contan é certo. 
Pensa nunha situación na que dubidaches de algo  
que che dixeron. Como descubriches a verdade?

O Esplendor dos Mares 

A OLIVETTI

Vaia tardiña! A avoa pásaa escribindo na súa Olivetti 
con tanta lentitude como determinación.

19.  Os teus proxectos

A constancia axuda a lograr obxectivos.  
Escribe tres obxectivos que queiras alcanzar.  
Fai un plan con pequenos pasos para logralos  
e escribe como te motivarías para non renderte.

UN PESCADOR BRASILEIRO

Mario aproveita a ocasión para botar a andar  
peirao adiante. Zigzaguea apurado pero sen correr,  
entre os viaxeiros alborotados.

20.  Balance da viaxe

Igual que Mario e os protagonistas chegan ao final  
da súa viaxe e cada un segue o seu propio camiño,  
ti tamén percorriches unha travesía a través  
deste libro. Imaxina que acabas de chegar  
a porto tras esta grande aventura. Fai unha carta,  
debuxo ou colaxe sobre o que aprendiches,  
o que sentiches ou o que levas desta historia.


